
IPAGDIWANG NATIN ang
anibersaryo ng pagtatatag at ang
isang dekada nang magiting na
pakikibaka at mga tagumpay ng
Bayan Muna!

Nagpupugay tayo sa lahat ng
pinuno, kasapi at
tagapagtaguyod na nagbigay ng
ambag, maliit at malaki, upang
makamit ng Bayan Muna ang
mga tagumpay sa gitna ng
kahirapan, pandarahas at
panunupil ng estado. Ibinibigay
natin ang pinakamataas na
pagpaparangal sa higit
isandaang martir at bayaning
kasapi ng partido na nag-alay ng buhay sa paglilingkod sa
mamamayan at pakikipaglaban para sa pagbabago.

Setyembre 25, 1999 nang magpulong at magpasya ang mga lider
ng mga militanteng samahan na pasukin ang pakikibakang
elektoral at itayo ang partidong pampulitika ng mga maralita at
aping mamamayan, ang Bayan Muna. Mula noon nagpunyagi
ang Bayan Muna na ipunla, paugatin at palaguin ang binhi ng
pulitika ng pagbabago sa loob ng bulok na sistemang pampulitika
ng bansa.

Kulang ang ispasyo upang ilahad ang masalimuot at makulay na
10-taong pakikibaka at mga tagumpay ng Bayan Muna. Tukuyin
na lang natin ang pinakamahahalaga.

Maitatala sa kasaysayan ang pangunguna ng Bayan Muna
sa halalang party list at ang pagdami ng mga progresibong
representante sa Kongreso

Kahit bagong sali, nanguna ang
Bayan Muna sa halalang party list
noong 2001 at 2004 at nagkaroon
ito ng tatlong representante sa
Mababang Kamara. Naging
magigiting at matapat na
representante natin sa ika-12
Kongreso sina Rep. Satur Ocampo,
Crispin Beltran at Liza Maza.
Nagbitiw sa Bayan Muna sina
Rep. Beltran at Maza sa huling
anim na buwan ng termino nila
upang buuin ang partidong
Anakpawis at Gabriela. Pinalitan
sila nina Rep. Joel Virador at
Siegfred Deduro. Sina Rep.
Ocampo, Teddy Casiño at Virador

naman ang naging representante natin sa ika-13 Kongreso. Sa
kasalukuyan tayo ay kinakatawan sa Kongreso nina Rep.
Ocampo, Casiño at Neri Colmenares.

Upang maparami ang mga progresibong representante, tumulong
ang Bayan Muna sa pagtatayo ng lima pang progresibong partido
- Anakpawis, Gabriela Womens Party, Kabataan, Migrante at
Suara Bangsa Moro. Nagkaroon ng kabuuang botong 2.7 milyon
sa halalang 2004 ang naturang mga partido at nakapagpanalo ng
anim na representante ang Bayan Muna, Anakpawis at Gabriela
Womens Party.

Ngayon ay walo na ang progresibong representante sa Kongreso.
Ito ay dahil nabigo natin ang tangka ng militar at ng gubyernong
Arroyo na marahas na durugin at gapiin sa halalang 2007 ang
Bayan Muna at iba pang progresibong partido. Nagkamit din ng
dalawang malaking tagumpay ang Bayan Muna dahil sa isinampa
nitong petisyon sa Korte Suprema – una, ang desisyon na panatiliin
ang party list representation para lamang
sa mga sektor na marginalized at

MABUTING BALIT A ang pagpasa ng Senado ng Resolution
1356 na nanawagan para sa renegotiation o termination ng
US-RP Visiting Forces Agreement (VFA).

Pinakamainam, agad nang ibasura ng pamahalaan ng Pilipinas
ang VFA. Hindi magagamot ng renegosayon ang saligang
depekto ng VFA. Ang makaisang-panig na kasunduang ito
ay produkto ng di-pantay na relasyon ng US na isang
imperyalistang bansa at ng malakolonya nitong Pilipinas.

Simple lamang ang tanong – sa kaninong interes naglilingkod
ang VFA? Ang sagot: para sa interes lamang ng US, para sa
pagpapamalas nito ng kapangyarihang militar sa daigdig at
para sa gera ng pananakop at panghihimasok ng US tulad ng
sa Iraq at sa Pilipinas.

Walang pakinabang  sa Pilipinas ang VFA dahil hindi naman
ito bansang may ambisyong maging imperyalista at wala itong
kakayahang manakop at manakot sa pamamagitan ng gera.

Napakaraming makaisang panig na prubisyon ang kasunduang
ito pabor sa US. Niratipika ng Senado ang VFA bilang tratado
ngunit hindi ng US. Isinuko ng Pilipinas ang criminal
jurisdiction sa mga may kasong kriminal na sundalong
Amerikano tulad ng nangyari sa kaso ni Nicole. Binigyan ng
pribilehiyo ang mga tropang Amerikano na sila lang ang
tumatamasa gaya ng exemption nila sa passport at visa
requirements, sa buwis at sa pag-iinspeksyon sa kanilang
mga barko at eroplano.

Ngunit ang pinakasaligang isyu sa VFA ay ang pagpayag ng
gubyerno sa presensya at pag-iistasyon ng mga tropang
Amerikano sa tabing ng war exercises.

Lumabas na ang katotohanang pilit ipinagkakaila ng gubyerno
ng Pilipinas. Nanggaling mismo sa bibig ni US Defense
Secretary Robert Gates na pananatiliin nila ang di bababa sa
600 tropang Amerikano sa Pilipinas para sa gera laban
diumano sa terorismo. Nagyabang pa ang US Defense
Department na naging mapagpasya sila sa pagpatay at pag-
aresto ng mga “high value targets” mula sa Abu Sayyaf at
MILF.

Seryoso ang implikasyon ng pahayag na ito ng US sa
soberenya, kapayapaan at kaligtasan ng bansa.

Una, ipinapakita nito ang pagbabalik ng base militar ng US
na labag sa soberenya at Saligang Batas ng Pilipinas. Sa
pananaliksik ni UP Prof. Roland Simbulan itinuturing ng US
bilang bahagi ng basing system nito ang military access at
higit pa, ang pag-iistasyon ng sundalong Amerikano - kahit
walang pisikal na baseng tuwirang sila ang namamahala tulad
ng Subic Naval Base at Clark Air Base.

Ikalawa, kinukumpirma ng pag-aming ito ang nauna nang
inilantad ng Bayan Muna sa isang fact-finding mission na
lumalahok sa combat operations ang mga tropang
Amerikano. Sa naturang mission, tumestigo si Buyong-buyong
Isnijal, isang Moro, na binaril siya ng isang Sgt. Reggie Lane
sa isang combat operation ng 18th IB sa Lamitan kasing
aga ng Hulyo 25, 2002. Kahit ang intelligence at
humanitarian operations ng US ay maituturing na bahagi
ng gera ng US.

Panahon nang iwasto ang kamalian ng pagpasok ng Pilipinas
sa kasunduang VFA at sa pagpapagamit ng Pilipinas sa
adyendang imperyalista ng US. Panahon nang ibasura ang
VFA.

Ibasura ang VFA!

Editoryal

ANG PAGTATATAG ng Makabayong Koalisyon ng
Mamamayan (MAKABAYAN) noong Abril 16, 2009 ay isang
mahalaga at lohikal na hakbang ng mga progresibong partido
upang maisulong sa mas mataas na antas ang pakikibaka ng
mamamayan sa larangang elektoral.

Sa kasalukuyan, ang Makabayan ay binubuo ng walong partidong
progresibo – ang Bayan Muna,
Anakpawis, Gabriela,
Kabataan, Migrante, Courage,
ACT Teachers Party list at
Katribu – at ng mga personahe.

Itinayo ang Makabayan upang
magsilbing makinarya ng mga
progresibo sa paglahok sa
regular na halalan sa mga
pwesto sa pambansa at lokal na
pamahalaan, liban sa
representasyong party list.

Tulad ng tinuran ni  Cong. Satur
Ocampo sa asembliya ng
pagtatag ng Makabayan,
“maraming mga tagumpay na
tayong nakamit sa tatlong
nagdaang halalan at sa larangan
ng parlamento, sa loob at labas ng Kongreso. Gayunman, dahil
sa limitasyon ng batas sa party list – hirap tayong magparami
ng mga kinatawan mismo sa Kongreso. Kung magpakasya tayo
doon, mananatili tayong maliit na minorya sa bilang, at
napakahalaga ng mas maraming bilang ng mga kinatawan sa
paglaban sa mga maling patakaran at batas, sa pagpapasa ng
batas o resolusyon, at sa pag-impeach ng isang Pangulong taksil
sa bayan.”

Ang huling tatlong halalang partylist ay lumikha ng isang kabang
yaman ng karanasan at mga tagumpay sa labanang elektoral at
parlamento na higit pang pinatitingkad ng ginagawang panggigipit
at pandarahas ng estado laban sa mga progresibo.

Sa nakaraang walong taon, naging biktima ang mga partido at
organisasyong progresibo ng teroristang atake ng estado. Ang
lawak, tindi, lupit at pagkagarapal ng mga pampulitikang
pagpaslang, pandarahas, opensibang legal at maiitim na
propaganda ay naglayong takutin at durugin ang mga progresibong
samahan at mga tagapagtaguyod nila.

Sa halip, ang mga atakeng ito ay nagpanday lamang sa mga
progresibong organisasyon, kadre at aktibista. Sa mahigpit na
pagtangan sa militansya, nasagkaan ng mga pambansa
demokratikong organisayon  ang pinakamasahol na atake sa

karapatang pantao at naibaling pa ito laban sa rehimeng Arroyo.
Kinalaunan ang rehimeng Arroyo ang umani ng bagyo ng
pampulitikang pagkakahiwalay sa harap ng pandaigdigang
pagtuligsa sa mga atake di lamang sa mga militanteng organisayon
kundi laban din sa mga mamamayag at karapatan sibil ng
mamamayan.

Sa kabila ng lahat ng
pagtatangkang paglipol,
nagtagumpay pa rin ang mga
progresibong partrido at
nadagdagan, naging walo ang
kanilang representante sa
Kongreso.

At kinikilala ng mga pulitiko
ang lakas ng
MAKABA YAN nang
dumalo sila sa mismong
kongreso nito. Kabilang sa
mga dumalo ang mga
nagnanais tumakbong
pangulo sa darating na
eleksyon kabilang sina Sen.
Manny Villar, Mar Roxas (na
umatras na para bigyang
daan si Sen. Noynoy

Aquino),  at Jamby Madrigal. Nagpadala ng mensahe sina Sen.
Chiz Escudero, dating pangulong Joseph Estrada, Bro. Eddie
Villanueva, Makati City Mayor Jejomar Binay at Gen. Danny
Lim (na nagbabalak tumakbong senador). Dumalo din si Cong.
Jose de Venecia at Quezon City Mayor Feliciano Belmonte.

Subalit ang bisa ng MAKABAYAN ay hindi lang sa
napatunayang lakas ng base nito. Mas mahalaga pang hamon
ay paano gagamitin ang sandatang ito. At narito ang hamon at
napapanahon ng pagtatag ng MAKABAYAN. Itinatatag ang
MAKABA YAN sa isang kritikal na yugto – kinakaharap nito
ang hamon ng pagbigo sa mga pagtatangka ng rehimeng manatili
sa kapangyarihan lampas sa 2010, ang hamon ng paggapi sa
administrasyong Arroyo at mga kasapakat nito sa mismong
eleksyon, ang hamon ng prosekusyon ng mandarambong na mag-
asawa sa kasaysayan ng Pilipinas – na pumapantay sa kasakiman
at pagka-brutal ng diktadurang Marcos sa mas maikling panahon
at higit sa lahat, ang hamon ng pagsusulong ng makabuluhang
pagbabago sa ekonomiya, pulitika at kultura.

Subalit mas mahalaga pa, hinaharap nito ang hamon ng pagpanalo
sa halalan sa iba’t ibang ng antas ng pamahalaan upang mapahina
ang pulitika ng kasalukuyang naghaharing iilan at mapalakas ang
pakikibaka at kakayahan ng mamamayan hanggang manaig ang
pulitka ng pagbabago.

MAKABAYAN: Koalisyon ng mga Progresibong Partido at P ersonahe

Lathalain

Pinapagitnaan si Makabayan Co-Chair Maita Gomez nina Cong.
Rafael Mariano (Anakpawis, Liza Maza (Gabriela), Satur Ocampo
at Teddy Casiño (Bayan Muna).

Lathalain

Satur Ocampo: Mambabatas ng
Mamamayan

Si Satur Ocampo ay ipinanganak noong
Abril 7, 1939 sa Sta. Rita, Pampanga.
Mula sa pamilya ng maralitang
magsasaka, nagsikap siya upang
makapag-aral sa Polytechnic University
of the Philippines. Sa murang edad,
nagmarka na kaagad siya bilang
mamamahayag na may makabayan at
progresibong pananaw.

Mahigpit na nakakawing ang buhay ni
Satur sa pakikibaka ng mamamayan.
Aktibista na sya sa pamantasan mula
1958. Isa siya sa mga nagtatag ng
Kabataang Makabayan (KM), isang
militanteng organisayon ng kabataan na
nagmitsa ng panibagong pagsigla ng
pambansa demokratikong kilusan sa
Pilipinas. Noong 1967-68, nahalal siya
sa Pambansang Konseho ng Movement
for the Advancement of Nationalism
(MAN) na pinamunuan ng yumaong si
Sen. Lorenzo Tanada.

Nang ideklara ang Batas Militar,
sumanib si Satur sa rebolusyonaryong
kilusan. Noong 1973, kasama siya sa
nagtatag ng National Democratic Front
(NDF), ang alyansa ng lahat ng
rebolusyonaryong organisasyong nasa
unahan ng kilusang anti-diktadura.

Noong 1976, inaresto si Satur at
dumanas ng matinding tortyur sa kamay
ng militar. Siyam na taon siyang
ikinulong ng diktadurang Marcos. Sa
loob ng kulungan, namuno at lumahok
siya sa mga aksyong protesta laban sa
tortyur at sa iba pang paglabag sa
karapatan ng mga detenidong pulitikal.
Ang mga aksyong protestang ito na
kinatampukan ng mga hunger strike ay
nagbunga ng makabuluhang pagbabago
sa kalagayan ng mga detinidong
pulitikal. Napalaya ang maraming
bilanggong pulitikal at ang isyu ng mga
bilanggong pulitikal ay naging isyung
pambansa at pandaigdig.

Pinalaya ni Satur ang kanyang sarili
noong 1985 sa isang dramatikong
pagtakas. Agad siyang sumanib sa
rebolusyonaryong kilusan sa kanayunan.

Noong 1986, muling lumitaw sa mata ng
publiko si Satur nang pinangunahan niya
ang NDF peace panel sa usapang
pangkapayapaan noong panahon ni
Pang. Corazon Aquino. Bumalik siya sa
lihim na rebolusyonaryong kilusan nang
agarang nagwakas ang usapang
pangkapayapaan dulot ng Mendiola
Massacre noong Enero 22, 1987.

Noong 1989, muli siyang naaresto at
sinampahan ng maraming gawa-gawang
kasong kriminal. Napawalang sala siya

ng Korte sa naturang mga habla at
nakalaya siyang muli noong 1992.

Sa susunod na sampung taon, inilubog
ni Satur ang sarili sa pagtulong sa mga
samahang masa at mga organisasyon
sa karapatang pantao. Muli din niyang
binalikan ang unang hilig – ang
pagsusulat. Inilathala ang mga kritikal
na panulat ni Satur sa Philippine News
and Features at iba pang pahayagan.

Nahalal si Satur na pangulo ng BAYAN
MUNA sa pagtatag nito noong 1999.
Naging No. 1 nominee  at representante
ng partido si Satur sa House of
Representatives nang manguna ang
Bayan Muna sa halalang party list noong
2001. Pinangunahan nya ang
pagbubukas ng pagkilos sa parlamento
bilang bago at dagdag na larangan sa
pakikibaka ng mamamayan para sa
pambansang kasarinlan at demokrasya.

Pinamunuan ni Satur ang progresibong
bloke ng mga representanteng party list
sa House of Representatives. Mabisang
nagamit ni Satur, kasama ng iba pang
militanteng mambabatas, ang Kongreso
bilang larangan upang ilantad kamalian
ng umiiral na sistema sa bansa, tutulan
ang kontra-mamamayang mga
patakaran at panukalang batas at igiit
ang interes ng sambayanan.

Isa siya sa mga author o co-author ng
mga naipasang batas gaya ng batas na
nag-aalis sa parusang kamatayan,
nagpaparusa sa karahasan laban sa
kababaihan at mga bata, pagbawal sa
human trafficking, nagpapalakas ng
Public Attorney’s Office, tax relief sa
minimum wage earners, nagtataas ng
sweldo ng mga guro at nars,
nagpapahintulot ng overseas absentee
voting at naggagarantya ng karapatan
sa impormasyon ng mamamayan.

Isinulong ni Satur ang pagtatayo sa loob
ng Kongreso ng Committee on Peace
Unity and Reconciliation kung saan sya
ang naging unang chairman. Naglingkod
din siya bilang vice-chairman ng Komite
sa Karapatang Pantao at nahalal na
deputy minority leader.

Lathalain

Bilang susing lider ng oposisyon, hinarap
ni Satur at patuloy na nilabanan ang
isang sustenidong kampanya ng
panunupil sa kanya, sa iba pang
militanteng kongresista at mga
progresibong partido. Patuloy niyang
nilalabanan ang mga gawa-gawang
kasong kriminal na isinampa ng militar
at gubyerno laban sa kanya.

Sa harap ng patuloy na panunupil ng
estado, nanatiling matatag si Satur sa
kanyang prinsipyo, pakikipaglaban at
komitment na paglingkuran ang
sambayanan.

Ang kanyang kalmado at diplomatikong
pakikitungo sa kapwa ay tabing na
bumabalot sa di-mamatay na apoy ng
pagmamahal sa bayan. Marahil ang mga
kahanga-hangang katangiang ito ang
dahilan kung bakit inaani ni Satur ng
respeto ng kanyang kapwa mambabatas
at mga maiimpluwensyang personahe at
iba’t ibang sektor. Si Satur ang isang
mambabatas na matatawag ng
mamamayan na tunay na sa kanila.

Liza Maza: par a sa kapwa
babae, par a sa bayan

Tanong: Ano ang pagkakahalintulad nina
Keana Reeves, Theresa Carlson,
Katrina Halili at “Nicole?”

Sagot: Lahat sila ay biktima ng
karahasang sekswal na sa iba’t ibang
panahon ay kinanlong ng Gabriela sa
pamumuno ni Liza Maza.

Walang ibang lider at organisasyon
pangkababaihan ang higit na mas
naiuugnay sa mga usapin at adhikain  ng
kababaihan kaysa kay Liza Maza at sa
Gabriela Women’s Party – ang partylist
na kanyang kinakatawan sa Kongreso.

Ang landas ni Maza tungo sa kanyang
kasalukuyang katayuan bilang
pangunahing tagapamandila ng
karapatan ng kababaihan sa bansa ay
tumatagos ng tatlong dekada. Nagsimula
ito sa kanyang pakikipagtunggali noong
kalagitnaan ng Dekada 70 laban sa
napakahigpit na mga tuntunin sa Kamia
Dormitory, isang pangbabaeng
dormitoryo sa University of the
Philippines.

Ang kanyang pakikipatunggali ay
naghatid sa kanya sa aktibismo sa hanay
ng mga kabataan sa UP. Bilang
aktibista, tinungo niya ang mga
maralitang komunidad sa lungsod. Para
sa isang aminadong peti-burges (ang
kanyang pamilya ay nagmamay-ari ng
grocery, lupa at ilang apartment sa San
Pablo, Laguna), ang kanyang
integrasyon sa maralitang lungsod ay
simula ng pagkamulat sa realidad ng
kahirapan at kawalan ng
pagkakapantay-pantay ng lipunan.
Makaraang makapagtapos ng kolehiyo,
pumasok sa pananaliksik si Maza at di-
naglaon ay nagturo sa St. Scholastica’s
College, isang eklusibong kolehiyong sa
ilalim ng mga progresibong madre sa
Manila.

Sa pagpasok ng dekada 80,
makakahalubilo ni Maza ang mga
kababaihan mula sa iba’t ibang sektor
at di magtatagal, sasapi at pamumunuan
niya ang Gabriela.

Bilang pinuno ng Gabriela, madalas
lamanin ng midya si Maza hatid ang
dagdag at kakaibang anggulo at kulay
sa mga isyu ng bayan at kababaihan.
Sa usapin ng base militar ng US,

binigyan niya ng mukha ang abang
kalagayan ng mga sexual workers. Sa
digmaan at militarisasyon, pinatampok
niya ang kalagayan at hinaing ng mga
bata at mga nanay. Sa bawat pagtaas
ng presyo ng petrolyo, pinakita niya ang
kahirapan ng mga maybahay. Sa
kabuuan, kay Liza at sa Gabriela – lila
ang kulay ng pakikibaka.

Noong 2001, naging kasapi ng
Mababang Kamara si Maza bilang
kinatawan ng Bayan Muna, at noong
2004 hanggang sa kasalukuyan
kinatawan nya ang Gabriela Women’s
Party.  Pinangunahan nya ang pagkilos
para maisabatas ang Anti-Trafficking
in Persons Act, Anti-Violence in
Women and Children Act, Juvenile
Justice and Welfare Act, Magna
Carta of Women at ang iba pang
panukalang batas para sa kababaihan
at mamamayan.

Isinulong niya ang 20-20 pormula na
nanawagan sa mga mambabatas na
ilaan ang 20%  ng kanilang pork barrel
para sa konstruksyon ng mga silid-
aralan. Tinutulan niya ang arbitraryong
pagtaas ng matrikula at nanawagan ng
pagtaas ng subsidyo sa mga state
colleges and universities.

Pinatampok din niya ang kalagayan ng
mga kababaihang magsasaka bilang

Makabayan sa Senado... (mula p. 5)

biktima ng globalisasyon at ng digmaan
sa kanayunan. Ang unang privilege
speech ni Maza ay tumalakay sa
kalagayan ng mga kababaihang Mangyan
sa Mindoro Oriental na noo’y laboratoryo
ng isang kakaiba at malupit na taktika sa
digma ng pamahalaang Arroyo na
kinatatampukan ng mga pampulitikang
pagpaslang at malaganap na paglabag sa
karapatang pantao.

At bilang ganti sa kanyang matibay na
paninindigan para sa karapatan ng
mamamayan at ng kababaihan, naging
target si Maza kasama ng iba pang
militanteng mambabatas ng gawa-
gawang kaso at tangkang pag-aresto.
Ipinawalambisa ng Korte Suprema ang
gawa-gawang kasong rebelyon laban kay
Maza at iba pang kabilang sa Batasan 6.
Hindi tumitigil ang estado sa pagsasampa
ng mga gawa-gawang kasong kriminal at
maiitim na propaganda laban kay Maza
at sa mga militanteng mambabatas. Ngunit
ang mga ito ay binibigo ng kanyang
katapatan sa prinsipyo at kasigasigan sa
pakikibaka.

Sa pagtatapos ng kanyang makulay at
matagumpay na panunungkulan sa
Kongreso, maasahan natin na dadalhin ni
Maza ang isyu at laban ng mamamayan
sa kanyang pagtakbo sa Senado.

At kung pagbabatayan ang pagtupad sa
tungkulin ni Liza Maza sa lansangan at sa
Mababang Kapulungan, magkukulay lila
ang Senado sa 2010 – sa tulong ng
kababaihan at mamamayan.

Teddy Casiño: Iskolar ng
bayan, naglilingkod sa
mamamayan

Nagmula sa EDSA ang landas ni Teddy
Casiño patungo sa Kongreso.

Habang naglilingkod bilang Namfrel
volunteer noong 1986, nasaksihan ni
Casiño, noo’y isang batang De La Salle
Greenhills ang makasaysayang People
Power noong 1986 na tuluyang nagpatalsik
sa kinamumuhiang diktadurang Marcos.
Ang karanasan niyang ito ang nagtulak
sa kanya upang talikuran ang musmos na

pangarap na maging abugado, at sa halip
ay kumuha ng kursong agrikultura sa UP
Los Baños.

Sa UPLB, lumapat sa lupa ang kanyang
musmos na ideyalismo sa matagal nang
kawikaan ng mga aktibista – iskolar ng
bayan, maglingkod sa mamamayan.
Naging aktibista si Casiño at lumahok sa
maraming mga pakikibaka ng panahong
iyon – ang laban sa base militar, tuition
fee increases, oil price hike at marami
pang iba.

Sa pagsusulat tumining ang aktibismo ni
Casiño. Naging manunulat siya ng
pahayagang pangkampus ng UPLB, ang
UP Perspective.  Noong 1991 nahalal
siyang pangulo ng College Editors Guild
of the Philippines (CEGP), isang
pambansang alyansa ng mga pahayagang
pangkampus. Kasabay ng kanyang
pamumuno sa isang pambansang
organisasyon kabataan, nagawa din niyang
mapanatili ang mataas na marka sa
unibersidad.

Ginamit niya ang pagkakataon ng
pananaliksik para sa kanyang thesis upang
higit na maunawaan ang lipunan at
kanyang personal na mga karanasan.
Kanyang isinumite bilang thesis ang isang
pag-aaral ng epekto ng aktibismo ng
Simbahan sa mga komunidad sa
kanayunan – isang tangkang pagtagpuin

ang kanyang relihiyosong paglaki sa La
Salle at sa pamilya at ang kanyang
aktibismong natutunan sa UP.

Matapos ang kanyang termino sa CEGP
at pagtatapos sa kolehiyo, sumapi siya sa
Kilusang Mayo Uno (KMU) at  lumahok
sa kilusang paggawa. Sa loob ng apat na
taon, higit na lumalim ang kanyang
komitment na maglingkod sa mamamayan
lalu na sa uring manggagawa. Dito lumalim
ang kanyang pag-unawa sa mga ugat ng
kahirapan lalu na ang dominasyon ng
imperyalismong US sa bansa.

Matapos sa KMU, sumapi si Casiño sa
Bagong Alyansang Makabayan (BAYAN)
at sa loob ng isang taon ay nahalal na
pangkalahatang kalihim noong 1999.

Sa BAYAN, muling makakalahok si
Casiño sa isang makaysaysang kaganapan
sa EDSA. Sa pagkakataong ito, hindi na
siya isang batang volunteer kundi isa mga
pinuno ng pag-aaklas na nagpatalsik kay
Pangulong Joseph Estrada.

Noong Mayo 2004, nahalal si Casiño na
kinatawan ng Bayan Muna sa Kongreso,
kung saan patuloy niyang pinaglilingkuran
ang mga pinagsasamantalahan at inaapi.
Pinangunahan ni Teddy ang pagsasabatas
ng mga makabuluhang reporma para sa
mamamayan tulad ng Tax Exemption for
Minimum Wage Earners Act, Rent
Control Law, at Public Attorney’s Office
Act of 2008.

Isa si Casiño sa matalas at matatas na
mga kongresista na nagsampa ng mga
kasong impeachment laban kay Pang.
Gloria Arroyo – batay sa iskandalong Hello
Garci, mga pampulitikang pagpaslang at
pandarambong.

At ngayon, tangan ni Casiño ang
ginuntuang tradisyon ng mga lider
kabataang sumanib at namuno sa
pakikibaka ng mamamayan tulad nina
Edgar Jopson at Lean Alejandro. Sa
tanglaw at diwa ng puspusang paglilingkod
sa mamamayan, haharapin ni Casiño ang
isang panibagong hamon, isang bagong
landas para sa kabataan – ang hamon ng
pagtakbo sa Senado.6

Bayan Muna Rep. Teddy Casiño

MAY KRIMEN subalit walang salarin. Ito ang paulit-ulit na
istorya ng mga iskandalo sa ilalim ng pamahalaang Arroyo.

Hindi itinuring na suspek at lalong hindi kriminal si Jocjoc
Bolante maski pa ang kanyang proyekto ay batbat ng
overpriced na abono, pinamahagi ng pekeng mga NGO at
ginamit ng mga pulitiko sa eleksyon.

Limang daang libong piso ang lantarang ipinamahagi sa mga
kongresista sa Malakanyang mismo sa araw bago nila
isinantabi ang reklamong
impeachment laban kay
Pang. Gloria Arroyo. Muli,
walang inakusahan ng
panunuhol.

Patagong inilabas sa bansa
ng mga Euro generals ang
higit US$10,000 mula sa
pondong publiko. Subalit
walang krimeng nakita
matapos nilang “i-
reimburse” ang pera.

Ang disisyon ng
Ombudsman sa NBN-ZTE
ay isa lamang sa mga
pinakahuling desisyon na
nag-iinstitusyonalisa ng
kawalan ng pananagutan
nang pinawalang-sala nito
ang Unang Pamilya habang
nagsampa nang walang-kwenta at mahinang kaso laban sa
mga miron ng iskandalong ito.

Hindi isinama ng Ombudsman si Pang. Arroyo dahil may
immunity daw ito sa kaso ngayon. Subalit hindi dapat tinanggal
sa habla ng Ombudsman ang Pang. Arroyo sa akalang gagamitin
niya ang immunity bilang depensa.  Hindi dapat naging abogado
ang Ombudsman ng mga akusado ng pandarambong dahil korte
ang dapat magpasya sa usapin ng immunity.

Tinanggal din ng Ombudsman si Unang Ginoong Mike Arroyo
bilang akusado sa batayang wala di-umanong “solido at
kapani-paniwalang” ebidensya na nagpapatunay na sangkot
siya sa korupsyon.

Itinatakda ng Konstitusyon at ng batas ang tungkulin ng
Ombudsman na kasuhan ang mga opisyal publiko na gumawa
ng mga bagay na “mistulang mali, iligal o di-episyente.”

Subalit sa isang kabalintuang pagbaliktad, nakita ng
Ombudsman na ang akto ni Sec. Romulo Neri na “patuloy na
nakipag-kita” sa dating Comelec Chairman Benjamin Abalos
ay “malakas at kapani-paniwalang” ebidensya para kasuhan
siya ng graft.  Dito pa lang ay tiyak na ang pagkatalo ng
kasong ito.

Kinasuhan si Abalos ng panunuhol sa ilalim ng Artikulo 212
na nagpapataw sa isang taong nagsuhol ng “kahalintulad na
parusa sa taong sinuhulan.” Muli, isa itong mahinang kaso

gayong maaaring sabihin ni Abalos na
tinanggihan ni Neri ang suhol at walang
nasuhulan.

Sa maikling salita, may krimeng
naganap ayon sa Ombudsman subalit
tiniyak nitong ibabasura ang kasong
kriminal na isasampa nito sa Korte.
Masahol pa, pinapakawalan nito ang
maling senyales sa mga taong
nagbubulgar at magbubulgar pa ng
mga katiwalaan na walang
mangyayari sa kanilang pangangahas
na magsiwalat ng katotohahan. Mas
malala, ang punong testigo sa
iskandalong NBN-ZTE na si Engr.
Rodolfo “Jun” Lozada ang hinahabla
at kakasuhan pa ng mga nasa
kapangyarihan.

Matatandaang matapos isumbong ni
Sec. Neri kay  Pang. Arroyo ang

tangkang panunuhol sa kanya ni Abalos, wala siyang ginawang
hakbang upang ipausig si Sec. Abalos. Nagbulag-bulagan,
walang nakitang mali sa kontrata ang pangulo, bagkus iniutos
pa niya na aprubahan ito ng pamahalaan.

Sumaksi pa si Arroyo sa pagpirma ng kontrata sa China.  Hindi
lamang ito isang “malinaw at kapani-paniwalang ebidensya”
ng isang krimen, kundi isang akto ng krimen mismo.

Sa banding huli, kakasensalahin ni Pang. Arroyo ang kontrata
dahil maanomalya diumano ito subalit hindi siya naglunsad
ng imbestigasyon at nagsampa ng kaso sa mga sangkot.

Malamang na napakalaki ng ebidensya ng iregularidad dahil
na-obliga siyang kanselahin ang isang multi-bilyong kontrata
sa isang makapangyarihang bansa.

Muli, may krimen subalit walang salarin.

Iskandalong NBN-ZTE: May krimen subalit walang salarin
Ni Bayan Muna Rep. Neri Javier Colmenares

Lathalain

6

Bago naupo sa Kongreso si Cong. Neri Colmenares
(nakasalamin sa likod), siya’y naging abugado ni Engr. Jun
Lozada sa pagharap niya sa imbestigasyon ng iskandalong
NBN-ZTE sa Senado.

underrepresented; at ikalawa, ang pagpupuno ng
representasyon party list upang ito ay bumuo ng 20 porsyento
ng kasapian ng Mababang Kamara.

Nagsipag ang Bayan Muna sa paghahain ng panukalang
batas mula at para sa mamamayan at naghatid tayo ng
kailangang mga proyekto at serbisyo.

Naghapag ang Bayan Muna nang higit sa 100 pang panukalang
batas at 300 resolusyon sa ika-12 hanggang ika-14 na Kongreso.
Naging author o co-author ang mga representante ng Bayan
Muna ng ilang naipasang batas partikular ang batas na nag-aalis

sa parusang kamatayan, nagpaparusa sa karahasan laban sa
kababaihan at mga bata, nagbabawal sa human trafficking,
nagpapalakas ng Public Attorney’s Office, nagbibigay ng tax
relief sa minimum wage earners, nagtataas ng sweldo ng mga
guro at nars, nagpapahintulot ng overseas absentee voting at
naggagarantya ng karapatan sa impormasyon.

Napipintong maipasa ang panukalang batas laban sa tortyur,
enforced disappearances at pagbabayad ng danyos pinsala
sa mga biktima ng batas militar. Nanguna din ang Bayan Muna
sa pagbubuo ng Mababang Kamara ng Komite sa Kapayapaan,
Pagkakaisa at Rekonsilyasyon.

Ngunit ang mga nabanggit na naipasang batas ay maliliit na
reporma lamang at di nagbabago sa sistema ng bansa, partikular
sa di-makatarungang distribusyon ng yaman at kapangyarihan
na monopolisado ng dayuhan at iilan. Ang tatlong representante
ng Bayan Muna, dagdagan pa ng ilang progresibo, ay di sapat
ang bilang upang magpapasa ng batas para sa mamamayan na
sasaling sa interes ng malalaking kapitalistang dayuhan at lokal
at ng mga panginoong maylupa. Sa katunayan, higit na malalaki
at marami ang naipasang batas ang Kongreso na nakapipinsala
sa mamamayan tulad ng deregulasyon sa industriya ng langis,

pribatisasyon ng sektor ng enerhiya, pagpapataw ng value added
tax, ekstensyon ng CARP at iba pa.

Patuloy na ipinaglalaban ng Bayan Muna ang mga mayor na
mga kahingiang batas ng mamamayan – ang genuine agrarian
reform bill, pagtigil ng land use conversion, P125 dagdag sa
arawang sahod sa pribadong sektor at P3,000 dagdag sweldo sa
pampublikong sektor, pagbabawal sa laganap na
kontraktwalisasyon ng paggawa, kanselasyon ng tiwaling
dayuhang pautang at substansyal na pagtataas ng badyet para sa
kalusugan, edukasyon, pabahay, patubig at subsidyo sa agrikultura.

Kaalinsabay, naghatid ang Bayan Muna ng mga proyekto at serbisyo
sa mamamayan. Aabot ng P500 milyong halaga ng mga proyektong
daycare center, klasrum, scholarship, patubig, tulong medikal at iba
pa. Kahit pinagkaitan ng Malacañang ng pondong publiko ang mga
ninonominang proyekto ng Bayan Muna, gumawa pa rin ng paraan
ang Bayan Muna na maipagpatuloy ang mga medical, dental  at
relief mission, tulong sa mga maralitang pasyente, legal aid,
scholarship at suporta sa mga batang mag-aaral.

Naging pinakamabisa ang Bayan Muna sa pagtutol at
pagpigil sa mapaminsalang mga batas at patakaran at sa
pagpapanagot sa kriminal na rehimen ni Arr oyo.

Katuwang ng mga militanteng samahan, nilabanan at napigil sa
isang antas ng Bayan Muna ang abusadong pagtataas ng singil
sa kuryente, purchase power adjustment (PPA), pagtaas ng
presyo ng langis, bigas at iba pang pangunahing serbisyo at bilihin.
Mahigpit nating tinutulan ang pagpataw ng expanded value
added tax (E-VAT). Nahadlangan natin ang pagpasa ng tax sa
text messaging. Sinuportahan ng Bayan Muna ang pakikibaka
ng mga manggagawa at magsasaka, pinakatampok ang laban ng
mga magsasaka ng Hacienda Luisita. Tinutulan din ng partido
ang demolisyon ng mga maralitang komunidad.

Sampung Taon ng Pakikibaka... (mula p. 1)

Ilang proyekto ng Bayan Muna: Health center sa Zamboanga, multi-purpose building sa Bacolod at Batang Mag-aaral sa Manila.

Tinuligsa ng Bayan Muna ang papalalim na panghihimasok
pangmilitar ng Amerika at ang mga dikta sa bansa ng US at
galamay nitong IMF/WB at AGILE. Nakipagkaisa tayo sa mga
lokal na negosyante laban sa mga di pantay na kasunduan ng
WTO at sa pagpapasa ng Japan-Philippine Economic
Partnership Agreement (JPEPA).

Nanguna ang Bayan Muna sa laban upang pagbitiwin, iimpeach
o patalsikin si Gng. Arroyo mula noong Hunyo 2005 nang
pumutok ang isyu ng Hello Garci. Hindi natin papayagan na di
mapanagot si Arroyo sa malulubhang krimen nito sa mamamayan
– ang malakihang kaso ng pandaraya sa halalan, pandarambong,

malubhang paglabag sa mga karapatang pantao at pagtakip sa mga
krimen ng kanyang pamilya.

Nabigo ng Bayan Muna ang tangka ng rehimen na marahas
na supilin ang ating partido at iba pang progresibong samahan
at ang mga karapatang sibil ng mamamayan.

Naging malaking tinik sa lalamunan ng halimaw na gubyernong
Arroyo ang Bayan Muna kung kaya’t tinangka ng rehimen na

tanggalin sa Kongreso at ikulong ang Batasan 6. Ngunit nabigo ang
opensibang legal ng rehimen. Ibinasura ng Korte Suprema ang gawa-
gawang kasong rebelyon sa Batasan 6. Kasama ng iba pang petisyon,
nanalo din ang mga petisyon ng Bayan Muna sa Korte Suprema
upang ipawalambisa ang mapanupil na EO 464, calibrated
preemptive response at emergency rule proclamation ni Arroyo.

Pinuruhan ng mararahas na atake at panunupil ang Bayan Muna
at mga organisasyong progresibo sa imbing tangka ng estado na
durugin ang gulugod ng militanteng oposisyon. Mula 2001
hanggang kasalukuyan, umabot na sa 135 kasapi at pinuno ng
Bayan Muna, sa kabuuang higit 1,000, ang naging biktima ng
pampulitikang pagpaslang. Sa halip na manghina lalong tumatag
ang partido at umani ng malawak na suporta at simpatya sa

Pilipinas at daigdig. Napangibabawan na ng partido sa kabuuan
ang mapanindak at mapamilay na epekto ng pandarahas ng
estado.

Ang mataas na tiwalang iginawad ng mamamayan sa Bayan Muna
ay sinuklian natin ng tapat na paglilingkod at puspusang pakikipaglaban
para sa kanilang interes. Pinatunayan ng Bayan Muna, sa nakaraang
10 taon, na ito ay tunay na makabayan, palaban at di makokorap.

Ang pulitika ng pagbabago na ipinalalaganap ng Bayan Muna ay
nagkaugat, umusbong at nagsisimula nang lumago na sa loob ng
bulok na pulitika ng bansa. Maliit pa ang pwersa ng pagbabago
kumpara sa masasamang damo na nasa loob ng Kongreso at
gubyerno.

Pilit sinusupil ng estado ang pwersa ng pagbabago ngunit patuloy
itong lumalaki at lumalakas. Ito ay sa dahilang dumarami ang
mamamayan na naghahangad na mabago ang sistema ng
pagsasamantala at pang-aapi ng dayuhan at iilan sa bansa.
Talagang hindi mapipigilan ang pagdaloy ng kasaysayan patungo
sa isang malaya, demokratiko at maunlad na Pilipinas.

Piket sa DILG laban sa panggigipit sa mga LGU ng
Iloilo at Bataan na pinamumunuan ng oposisyon.

Pagkaladkad kay Cong. Satur Ocampo noong 2007.

Protesta sa Senado sa panahon ng iskandalong
NBN-ZTE.

6

Sampung Taon ng Pakikibaka... (mula p. 8)

1. Pagbibigay-kapangyarihan sa
mamamayan

Ibinabandila natin ang pagbibigay-
kapangyarihan sa mamamayan bilang
susing usapin sa pagbabago ng
pamahalaan at lipunan. Lalabanan natin
sa reaksyunaryong pulitika ng status
quo – ang pulitikang lumalabag sa
kalooban at kapakanan ng mamamayan
dahil sa pagkaganid sa kapangyarihan
at yaman ng iilan. Pagpupunyagian
nating magkaroon nang mulat, aktibo
at pursigidong mamamayan at maitatag
ang pamahalaang tunay na
kumakatawan at nagsisilbi sa interes
nila.

Ipaglalaban natin ang higit na
representasyon ng mayorya ng
mamamayan sa iba’t-ibang antas ng
gubyerno. Lalabanan natin ang
pandaraya at pandarahas sa halalan at
igigiit ang makabuluhang mga reporma
upang maging tunay na malaya, patas
at kapani-paniwala ang mga eleksyon.
Bibigyan natin ng pangunahing diin ang
plataporma, rekord at integridad ng
mga kumakandidato at nakaupong
upisyal publiko.

2. Mabuting pamamahala

Ipinaglalaban natin ang mabuting
pamamahala na nangangahulugan ng
tapat at mahusay na paglilingkod ng
mga namumuno at mahigpit na

pagsubaybay ng mamamayan. Hindi
natin papayagan ang anumang
pandaraya, pagnanakaw at
pagsisinungaling sa gubyerno. Masugid
nating lalabanan ang katiwalian at
korupsyon at uusigin ang mga tiwaling
upisyal mula sa pinakamatataas na
antas. Itatatag natin ang mas epektibong
mga mekanismong nagtitiyak ng
katapatan at pananagutan ng mga
upisyal, ng check and balance sa
pagitan ng mga yunit ng gubyerno, ng
sistema ng recall sa mga nanunungkulan
at ng pagsubaybay ng mamamayan.
Bibigyan natin ng mataas na
pagpapahalaga ang integridad,
kakayahan, kasipagan, katapatan at
kahusayan ng mga nasa serbisyong
pampubliko.

3. Pagpapaunlad ng
ekonomyang mak a-Pilipino

Hinahangad nating mapaunlad ang
ekonomyang maka-Pilipino na ang
kontrol at pakinabang ay sa
mamamayang Pilipino. Wawaksan natin
ang ekonomyang nakatanikala sa
dayuhan  at walang kakayahang
magbigay ng sapat na trabaho at
hanapbuhay para sa mamamayan.
Bibigyang laya natin ang produktibong
kakayahan ng mamamayan at itatatag
ang ekonomyang nakatatayo sa sariling
paa at lahatang-panig na umuunlad.
Isusulong natin ang programa para sa
tunay na repormang agraryo,
kooperatibisasyon at modernisasyon ng
agrikultura.

Pangungunahan ng estado ang
programa para sa industriyalisasyon ng
bansa at isasabansa ang istratehikong
mga industriya at serbisyo para sa
kapakanan ng publiko. Titiyakin natin
ang makatarungang pamamahagi ng

yaman ng bansa at biyaya ng
ekonomya.

4. Pag-ahon ng mayorya mula
sa kahir apan

Pagpupunyagian nating iahon ang
mayorya ng mamamayan mula sa
kahirapan na pinasisidhi pa ng
pandaigdigan at panloob na krisis pang-
ekonomya. Igigiit natin na bilang kagyat
at pinakamataas na prayoridad ng
pamahalaan at lipunan ang pagtugon sa
mga sumusunod kahilingan ng batayang
mga sektor at ng mamamayan: sapat
na trabaho sa loob ng bansa at
nakabubuhay at makatarungang sahod
sa mga manggagawa, lupa at suporta
sa produksyon sa mga magsasaka,
produksyon ng sapat at abot-kayang
pagkain, mas mabisang sistema ng
pampublikong edukasyon at mas
maunlad na serbisyo sa kalusugan,
pabahay, tubig at kuryente. Kakalingain
natin ang mga bata, matatanda, may
kapansanang pisikal at iba pang may
natatanging pangangailangan.

5. Pangangalaga sa kalik asan

Pinangangalagaan natin ang kalikasan
upang matamasa ng lahat at nang
susunod na mga henerasyon ang yaman
at biyaya nito. Hahadlangan natin ang
pamiminsla sa kalikasan. Mapagpasya
tayong kikilos upang protektahan ang
ating mayamang sistemang ekolohikal
mula sa labis na pagsasamantala at
pagwasak laluna ng dambuhalang mga
komersyal na interes, dayuhan at lokal.

Lilimitahan natin nang husto ang
komersyal na pagmimina, pagtotroso at
pangingisda at itutuon ang mga ito sa
aktwal na pangangailangan ng pag-
unlad ng bansa. Mag-aambag tayo sa

Pinagkakaisahang mga Prinspiyo at Pangkalahatang Programa

paglutas sa suliranin ng pag-init ng
mundo na umabot na sa kritikal na antas.
Sisikapin nating mapaunlad ang
kapasidad ng bayan sa pagtuklas at
paggamit nang malinis at di nasasaid na
enerhiya. Titiyakin natin na ang mga
aktibidad ng tao ay di nakapipinsala sa
kalikasan at kapaligiran.

6. Pambansa soberenya at
pantay na ugnayang panlabas

Naninindigan tayo para sa ating
pambansang soberenya at para sa
pakikipag-ugnayan sa ibang bansa
batay sa prinsipyo ng mutwal na
paggagalangan at pakinabang. Tututulan
natin ang lahat ng anyo ng dayuhang
dominasyon at panghihimasok sa mga
panloob na usapin ng bansa.

Rerepasuhin, babaguhin o
ipapawalambisa natin ang mga di-
pantay na kasunduan at tratado sa US,
Japan at iba pang mga bansa. Isusulong
natin ang pagkakaisa ng iba’t-ibang
mamamayan upang makamit ang
katarungan, pag-unlad at kapayapaan
sa buong daigdig.

Gagawin natin ang lahat upang
maprotektahan ang mga karapatan at
kapakanan ng mga manggagawang
Pilipino sa ibayong dagat at mabigyan
sila ng kaukulang respeto at suporta,
sa loob at labas ng ating bansa.

7. Paggalang sa mga
karapatang demokr atiko ng
mamamayan!

 Itinataguyod natin ang mga karapatang
demokratiko ng mamamayan - ang mga
karapatang pangsibil, pampulitika,
pang-ekonomya, panlipunan at
pangkultura. Ipatitigil natin ang
pamamaslang, pagdukot, pandarahas
at pananakot sa mga aktibista,
mamamahayag at kritiko ng mga nasa
kapangyarihan. Uusigin at parurusahan
ang mga salarin at bibigyang katarungan
ang mga biktima ng paglabag sa
karapatang pantao. Itataguyod natin
ang karapatan sa sariling pagpapasya
ng mamamayang Moro at mga
katutubong Pilipino.

8. Pagsusulong ng makabayan,
progresibo at siyentipikong
edukasyon at kultur a

Pinalalaganap natin ang kultura at
edukasyong makabayan,
makamamamayan, makakalikasan,
syentipiko at progresibo. Patitibayin
natin ang pambansang pagkakaisa sa
pamamagitan ng pagpapatingkad ng
kasaysayan, kultura at
pagpapahalagang kumon at ng
pagpapaunlad ng pambansang wikang
Filipino.

Kaalinsabay, igagalang at
pagyayamanin natin ang iba’t-ibang
kultura, kaugalian, wika at dyalekto ng
iba’t-ibang lahi at mamamayan.
Itatakwil natin ang kaisipang kolonyal
at korap, ang konsumerismo at
indibidwalismo, kabulukang moral at
kultural. Ikikintal natin ang kaisipang
makabayan, makamamayan at
makakalikasan at isusulong natin ang
syentipiko at progresibong edukasyon
at kultura.

9. Paglaya ng kababaihan at
pagkakapantay sa kasarian

Itinataguyod natin ang pantay na
katayuan at karapatan para sa
kababaihan at ang pagkakapantay sa
kasarian sa lahat ng antas ng
pamamahala at pamumuhay sa lipunan.
Lalabanan natin ang lahat ng anyo ng
pang-aapi, diskriminasyon at
pandarahas sa kababaihan at batay sa
kasarian. Iwawasto natin ang mga
maling pagtingin at diskriminasyon sa
mga taong may piniling ibang kasarian.
Gagawa tayo ng mga hakbang
pagwawasto tungo sa ganap na
pagkakapantay-pantay ng kakayahan
at oportunidad na makalahok at
makapamuno sa larangan ng
ekonomya, pulitika at kultura ang
sinuman anuman ang kanyang kasarian.

10. Makatarungang prosesong
pangkapayapaan

Itinutulak natin ang prosesong
pangkapayapaan batay sa katarungan
at pangmatagalan. Itataguyod natin ang
pagtutuloy, pagsulong at pagbubuo at
pagpapatupad ng mga kasunduan ng
mga bilateral na usapang
pangkapayapaan sa pagitan ng
pamahalaan at ng National Democratic
Front, Moro Islamic Liberation Front
at Moro National Liberation Front.

Hihingin nating mapagpasyang harapin
at lutasin ng pamahalaan at katuwang
na kinakausap na rebolusyonaryong
kilusan ang  mga suliraning ugat ng mga
armadong labanan na tumagal na ng
ilang dekada. Isusulong natin ang
dyalogo sa pagitan ng iba’t-ibang
grupong may paniniwalang panrelihiyon
o wala para mabuo ang
pagkakaunawaan at mapayapang
pakikipamuhay sa isa’t-isa.6

Pinagkakaisahang mga Prinspiyo at Pangkalahatang Programa (mula p. 10)




